
Сібір жарасы – шөпқоректі ауылшаруашылығы жануарларының (ірі 
қара мал, ұсақ мүйізді мал, жылқы, түйе, бұғы, шошқа, т.б.) аса қауіпті 
жұқпалы ауруы. Күйдіргі ауруы зоонозды инфекция болып табылады, яғни 
инфекция ауру жануардан адамға беріледі. 

Инфекция көзі:  ірі және ұсақ малдар, жылқы (60-85%),  сирек шошқа, 
түйе,  жабайы жануарлар. 

Жұғу жолдары: жанасу жолы, алиментарлық (тағам арқылы), аэроген-
дік жол (ауа-шаң арқылы), трансмиссивті.

Жұғу жолдарына қарай инфекцияның бірнеше түрін ажыратады: терілік 
түрі, асқазан-ішектік түрі, өкпелік түрі (терілік түрі жиі кездеседі).

Ауру қоздырғышы ауру малды күту, сою, етін бөлшектеу кезінде тері 
жабынындағы, кілегей қабаттағы микрожарақаттар арқылы енгенде күй-
дірігінің терілік түрі, ауру малдың етін, сүтін пайдалану барысында асқа-
зан-ішектік түрі, ал малды күту, өнімдерін өңдеу кезінде күйдіргі спорала-
рымен залалданған ауаны, шаңды жұту барысында өкпелнік түрі пайда 
болады.

Инкубациялық кезеңі: біреше сағаттан 14 күнге дейін, көбінесе 2-3 
күн.

Мерзімділігі: жаз және күз айлары
Негізгі алдын алу шаралары:
- дүкендерде және базарларда ет сатып алу кезінде ветеринариялық 

анықтаманы немесе сертификатты талап ету;
- жеткілікті термиялық өңдеуден өтпеген етті, сүтті (кәуап, жаңа сауған 

сүт) пайдаланбау, кездейсоқ адамдардан өнімді сатып алмау;
- алдын ала ветеринариялық куәландырусыз ауыл шаруашылығы жа-

нуарларын аулада союға және жануарлардан алынатын шикізатты сатуға 
жол бермеу;

- малдар кенеттен ауырып немесе өлген кезде дереу ветеринар дәрі-
герлерге хабарлау;

- рұқсат етілмеген қоқыс тастайтын жерлерде, стационарлық қолайсыз 
пункттерде мал жаюға жол бермеу;

- қарапайым жеке бас гигиенасы қағидаларын сақтау;
- үй жануарларын күту кезінде жеке қорғаныш құралдарын пайдалану;
- ауылшаруашылығы жануарларына күйдіргі ауруына қарсы профилак-

тикалық вакцинация жүргізу;
- тұрғындарды сібір жарасына қарсы жоспарлы вакцинациялау ха-

лықтың келесі контингентіне жүргізіледі:               
1)мал сою цехтары мен ет комбинаттарының қызметкерлеріне; 
2)ветеринариялық клиникалардың дәрігерлері мен персоналына; 
3)жануарлардың терісі мен жүні өңделетін кәсіпорындардың қызмет-

керлеріне;
4)сібір жарасын диагностикалаумен және зерттеумен айналысатын 

зертханалардың қызметкерлеріне;
Аурудың алғашқы белгілері пайда болған кезде дереу медициналық 

көмекке жүгіну керек, өйткені емдеу неғұрлым ертерек басталса, нәтижесі 
соғұрлым жақсы болады.
        

Валя Қалқабайқызы Еңсегенова 
Ырғыз аудандық  санитариялық-эпидемиологиялық 

бақылау басқармасының жетекші маманы

Қысқы кезең басталысымен қар жауу, қарлы боран, 
қатты аяз, көктайғақ сонымен қатар жолдардағы бо-
ран кезеңі басталады. Қауіпсіздік шараларын сақта-
мағандықтан төтенше жағдайлар қауіпі жоғарлайды. 

Жолға шығатын болсаңыз, ең әуелі — синоптик-
тердің болжамдарын, ауа райының жағдайын ескеріп, 
бұқаралық ақпарат құралдарындағы Төтенше жағдай 
қызметтерінің хабарламаларын назарға алу керек. 
Алыс сапарға шығатын болсаңыз, әуелі автокөлігіңізді 
дайындап, көліктің барлық жүйелерінің техникалық 
жарамдылығын тексеріңіз. Екіншіден, қай жаққа, не-
мен және қашан шығатыныңызды жақындарыңызға, 
сіз баратын жақтың адамдарына ескертіңіз. Межелі 
жерге жеткеннен кейін үйдегілерге хабар беріңіз. Оқыс 
оқиғалар жағдайда олар сізді іздеп, құтқару шарала-
рын ұйымдастыратыны сөзсіз. Міндетті түрде сенімді 
деген байланыс құралын өзіңізбен бірге алыңыз.

Қыс кезеңіндегі төтенше жағдайлардың алдын алу 
мақсатында, әсіресе қатты боран, жолдағы бұрқасын 
кезінде, Ырғыз ауданының Төтенше жағдайлар бөлімі 
азаматтарға келесі қауіпсіздік шараларды сақтауды 
ескертеді.

Көлікте: 

- ауа-райы туралы ақпаратты тындап отырыңыз; 
- қолайсыз ауа-райы кезінде, әсіресе түңде боран 

кезінде жолға шықпаңыз;
- жолдан шығып кетпеуге тырысыңыз; 
- артық киімді ала жүріңіз; 
- көлікте азық-түлікті артығымен алып, ыстық шай-

мен термос болатын болсын; 
- қатты боранда тоқтағанда көлік капотын желге 

қарсы қойыңыз;
- түтін шығатын тетікті, терезені қардан тазалап 

отырыңыз. Көлікті мезгілдеп жылытып отырыңыз, 
жаңармайды үнемдеңіз; 

- үрейге баспаңыз, сабырлық сақтаңыз. Көліктен 
шығатын болсаңыз беліңізге арқан, жұмсақ трос, бел-
беу және т.б. сақтық құрылғыларды байлап шығыңыз; 

- көліктен алыс кетпеңіз; 
- мезгілдеп қолшаммен, фаралармен, дыбыстық 

дабылмен және басқа да қондырғылармен дабыл 
беріңіз.

Жаяу: 
- жылы киім киіңіз; 
- шарбақтардың, қабырғалардың, жолдың бойымен 

жүріңіз;

- жүрген кезде асықпаңыз, мүмкіндігінше топтағы ең 
әлсіз адамның жүрген жылдамдығына бой түзеңіз; 

- бір топ адамға бірінен соң бірі жүрген дұрыс, жүкті 
өзара бөліп, жүрген кезде сөйлеспеу керек; 

- тұрған бойда демалыңыз, қарға отырмаңыз және 
жатпаңыз:

- тоңған немесе үсіген денеңізді қармен ысқыла-
маңыз, қар қиыршықтары одан бетер жараққатайды;

- егер де жүру мүмкін және қажет болмаса, боран-
ның тыйылуын күтініз;

- алкогольдік ішімдіктер ішпеңіз;
- қардан баспана жасаңыз, оның ішінде өзінізге 

жылу қамтамасыз етесіз. 
Сонымен қатар, қауіпті ауа-рай жағдайы, дауылды 

ескерту және жабық жолдар, алдын алу шаралары 
туралы халықты шұғыл ескерту мақсатында, ҚР ТЖМ 
«Darmen» ұялы қосымшасы әзірленіп бүгінгі таңда жұ-
мыс істейді.

ТӨТЕНШЕ ЖАҒДАЙ КЕЗІНДЕ 112 ЖӘНЕ 101 
ҚҰТҚАРУ ТЕЛЕФОНЫНА ХАБАРЛАУ ҚАЖЕТ.

Ырғыз ауданының Төтенше жағдайлар бөлімі

СІБІР ЖАРАСЫ, ЛИСТЕРИОЗ ЖӘНЕ БРУЦЕЛЛЕЗ 
ауруларының алдын алу шаралары

ЖУЫРДА ЫРҒЫЗ АУДАНДЫҚ МАНСАП ОРТА-
ЛЫҒЫНЫҢ ҰЙЫМДАСТЫРУЫМЕН «АРАЙ» МӘДЕ-
НИЕТ ҮЙІНДЕ ЖҰМЫССЫЗДЫҚ ДЕҢГЕЙІНІҢ ӨСУІ-
НЕ ЖОЛ БЕРМЕУ, ЖҰМЫССЫЗДАРДЫ ЖҰМЫСПЕН 
ҚАМТУ МАҚСАТЫНДА «ҚАМҚОР» АКЦИЯСЫ ӨТТІ.       

Акция аясында  келушілерге Қазақстан Республика-
сының еңбек нарығын дамытудың 2024-2029 жылдарға 
арналған тұжырымдамасына сәйкес, субсидияланатын 
жұмыс орындарын ұйымдастыру және жұмыспен қамту-
дың  белсенді іс-шараларына (қоғамдық жұмыстар, 
әлеуметтік жұмыс орындары, «Күміс жас» жобасы) қа-
тысудың ықтимал нұсқалары ұсынылды. Қысқа мерзімді 
курстар және электронды еңбек биржасы, «Бастау Биз-
нес» оқуларын оқыту туралы ақпараттық түсіндіру жұ-
мыстары жүргізіліп, нұсқаулық кітапшалар таратылды.

ЖҰМЫССЫЗДАРҒА 
«Қамқор» акциясы 
ұйымдастырылды

Ақтөбе облысының өңірлік кәсіпкерлер кеңесінің 
жаңа құрамы бекітілді.  

Аралас форматта өткен отырысқа «Атамекен» 
ҚР ҰКП Басқарма төрағасының орынбасары Ти-
мур Нақпбеков қатысты. Бұрынғы Кеңес мүше-
леріне жемісті жұмысы үшін алғыс айтылды. Жаңа 
құрамда Төраға сайланып, негізгі жұмыс жоспары 
анықталды.

«Ақтөбе облысының Өңірлік кеңесінің жетекші 
салаларды білдіретін кәсіби құрамы қалыптасты. 
Белсенді және жемісті жұмысқа сенімдімін. Өз-
деріңіз білетіндей, үкімет деңгейіндегі Ұлттық па-
лата көптеген комиссиялар, кеңестер және жұмыс 
топтарының құрамына кіреді және әрқашан сіздің 
бастамаларыңызға қолдау көрсетуге дайын. Бүгін-
де салық салу, Салық кодексінің жобасына өзгері-
стер енгізу мәселелерін талқылау басымдыққа ие, 
өңірлер әрқашан жоғары сараптамалық пікірімен 
ерекшеленді», - деп атап өтті Тимур Нақыпбеков. 

Өз кезегінде Ақтөбе облысы палатасының 
директоры Дидар Боранқұлов Өңірлік кеңестің 
бұрынғы мүшелеріне ынтымақтастық үшін алғы-
сын білдіріп, оларға ҚР ҰКП Төралқа төрағасы 
Райымбек Баталовтың алғыс хаттарын табыс етті. 

Сондай-ақ сайлануымен құттықтап, жаңа 
құрамға жемісті жұмыс тіледі, ӨКП қызметінің не-
гізгі бағыттары туралы хабардар етті. 

Палата басшысы өңірлік кеңестің құрылы-
мы 55,5% - ға жаңартылғанын атап өтті. «Өңірлік 
кеңестің жаңартылған құрамы Ақтөбе облысын-
да кәсіпкерлікті дамыту үшін қуатты қозғалтқыш 
болатынына сенім бар. Кеңес 22 өкілден тұрады, 
олардың арасында 12 аудандық және 8 салалық 
кеңестің мүшелері, сондай-ақ аккредиттелген қа-
уымдастықтардың 2 делегаты бар. Жаңа құрамға 
бұрынғы құрамнан 10 делегат кірді, бұл сабақта-

стықты да, жаңаруды да көрсетеді», — деді Дидар 
Боранқұлов. 

Өңірлік кеңестің құрамына 17 ер адам мен 5 
әйел кіреді, олардың арасында әртүрлі деңгейдегі 
мәслихаттардың 7 депутаты бар. Кеңестің 20 мү-
шесі саяси партиялардан тұрады, делегаттардың 
орташа жасы-48-де. Өңірлік кеңеске 10 ЖШС, 6 
ШҚ, 4 ЖК және 2 қауымдастық өкілдері кіреді. 

Сондай-ақ, өңірлік кеңестің төрағасы сайлан-
ды. Кеңес мүшелерінің бірауыздан шешімімен оны 
«Дастан» ЖШС құрылтайшысы Айтжанов Асхат 
Әбдірахманұлы басқарды. Ол құрылыс, ТКШ және 
энергетика салалық кеңесінің делегаты. Өңірлік 
кеңес құрамына Ырғыз ауданынан Таңқаев Нұри 
Жансерікұлы сайланды. 

«Сенім білдіргеніңіз үшін рахмет. Бұл үлкен 
жауапкершілік. Біз шағын және орта бизнес - ел 
экономикасының негізгі қозғаушы күші екенің анық 
түсінеміз. Бизнестің құқықтары мен мүдделерін 
қорғауға қатысты мәселелерде біз өз ұстанымы-
мызда берік болу керекпіз. Кәсіпкерлердің барлық 
туындаған сұрақтары бірлесіп шешілуі тиіс», - деді 
Асхат Айтжанов.

Кеңес мүшелері жұмысқа белсене араласып, 
кәсіпкерлердің мүдделерін қорғауға дайын екен-
дігін білдірді. Сауда және қызмет көрсету салалық 
кеңесінен сайланған Арман Жылгелді аудандық 
кәсіпкерлермен өзара іс-қимылды күшейтуді және 
ауылдарда көшпелі іс-шаралар өткізуді ұсынды, 
бұл жергілікті жерлерде бизнестің қажеттіліктерін 
жақсы түсінуге мүмкіндік береді деді.

Ақтөбе облысының өңірлік кәсіпкерлер кеңесінің 
жаңартылған құрамы белсенді және жемісті жұ-
мысқа дайын, бұл, әрине, өңірдегі кәсіпкерлікті 
дамыту үшін қуатты қозғалтқышқа айналады деген 
сенім туғызады.

«Қылмыспен күресу және қоғамдық тәртіпті сақтау – аса маңызды міндет. Бұл – жа-
уапкершілігі өте үлкен жұмыс. Ең алдымен, мемлекетте заң талаптары мүлтіксіз орында-
луы керек. Заң бұзған кез келген адам жазасын алуға тиіс», Қазақстан Республикасының 
Президенті Қасым-Жомарт Тоқаев.

Аудандық орталық кітапханада «Заң мен 
тәртіп» атты дөңшелек үстел өткізілді. Мақсаты 
– Қазақстан Республикасы Президентінің Жол-
дауында айтылған «Заң мен тәртіп» қағидатын 
түсіндіру, жастармен аталған бағытта пікірлесі. 
Аудандық кітапханамен ұйымдастырылған ша-
раға аудандық ішкі саясат бөлімінің басшысы 
М.Әттиев, аудандық полиция бөлімінің орынба-
сары Ә.Дәменова, полиция бөлімінің, аудандық 
кітапхана қызметкерлері, мектеп мұғалімдері, 
жастар қатысты. 

Пікірталас түрінде өткен шара барысында 
заң үстемдігі, әділетті қоғам ұстанымдары, бар-
шаға ортақ тәртіп пен жауапкершілік, жас ұрпақ 
тәрбиесі кеңінен талқыланды. Сұрақтарға жауап 
беріліп, ұсыныс-пікірлер ортаға салынды.

Заң мен тәртіп қағидаты Қазақстан қоғамының 
идеологиялық және саяси темірқазығына айна-
луға тиіс. Өйткені құқықтық сауаттың төмен болуы 

жағымсыз үрдістердің белең алуына әкеп соқты-
рады. Көшедегі мәдениетсіздіктен бастап, төбе-
лес, ұрлық, тағы да басқа  құқықбұзушылықтың 
барлық түріне ымырасыз қарсы тұру, келеңсіздік-
термен қоғам болып күресу өте маңызды. 

Сонымен қатар, елімізде кең таралған тұр-
мыстық зорлық-зомбылық, вандализм, дөрекілік 
және бұзақылық сияқты құқықбұзушылық әрекет-
терге мүлде төзбейтін әрі оны қатаң айыптайтын 
жағдай қалыптастыру қажет. Өйткені азаматтар-
дың тәртіпке бағынуы олардың қауіпсіздігіне ке-
піл болмақ. Азаматтарымыз заңдылықты нығай-
ту жолында жұдырықтай жұмылса ғана қоғамда 
әділдік орнайтынын уақыттың өзі дәлелдеді. 

Заң мен тәртіпке бағынған ел ғана қауіпсіз 
қоғам, құқықтық мемлекет қалыптастыра алады. 
Заңды сақтау – әділеттіліктің, теңдік пен тәртіптің 
кепілі.   

«Ырғыз-ақпарат»

 Акция Кәсіпкерлік кеңесі

Дана халқымыз «Тәні саудың - жаны 
сау» немесе «Бірінші байлық - денсаулық» 
деп бекер айтпаған. Себебі, салауатты өмір 
сүрудің алғы шарттарының бірі – спорттың 
адам өмірінде алатын орны, тәрбиелік мәні 
ерекше. Міне, осындай салауаттылықты 
басты ұстаным еткен аудан мектептерінде-
гі оқушылар бүгінде жетістіктерден кенде 
емес. Аудандағы іргелі білім ордасы №1 
қазақ жалпы білім беретін орта мектебінің 
жас спортшыларының  алған асулары мен 
жетістіктері ауыз толтырып айтуға тұрар-
лық. 

Оқушыларымыз  спорттың бірнеше түрі-
нен додаларға қатысып, жүлдесіз оралған 
емес.  Әрине бұл дегеніміз үлкен еңбек, 
төккен маңдай тер десек, ешкім қарсы бол-
масы анық. Атап айтар болсақ, 11-класс 
білім алушысы Амантай Мадияр облыстық 
ат үстіндегі аударыспақ жарысынан чемпи-
он атанып, республикаға жолдама алғанын 
үлкен мақтанышпен айта аламыз. Сон-
дай-ақ, үстел теннисінен өткен облыстық 
турнирде бақ сынаған спортшыларымыз, 
8-класс білім алушысы Әбдіжәлел Нұри-
слам,  7-класс білім алушысы  Әбдіжәлел 
Рамазан, 7-класс білім алушысы Бөрібай 
Ақырыс және 5-класс оқушысы Тимурқызы 
Томирис аталған спорт түрі бойынша облыс 
чемпиондары атанды. 

Астана қаласында өткен қыздар арасын-
дағы футбол сайысына қатысқан 8-класс 

білім алушысы Болат Марина мен 7-класс 
білім алушысы Абдолла Гүлмира жүлделі 
2-орынды иемденіп, мәртебемізді асқақтат-
ты. 

«Ұстазы жақсының – ұстамы жақсы» 
демекші, бүгінде спортшы балғындарымы-
здың  қол жеткізген әр жеңісі ең алдымен 
олардың ұстаздарының тынымсыз еңбегінің 
нәтижесі дер едім.  Мектебіміздің дене шы-
нықтыру пәні мұғалімдері де аудан спорты-
ның жұлдызын жарқыратып жүрген белді 
спортшылар. 

Дене шынықтыру пәні мұғалімі Тарла-
нулы Нурлан аудандық «Кәсіподақ барысы 
2024» додасында  1 орынды жеңіп алып, 
облысқа жолдама алды. 

Спортты жанына серік еткен дене шы-
нықтыру пәні мұғалімі Айтуарова Ақниет 
Қазақстан Республикасы күні қарсаңын-
да ұйымдастырылған V республикалық 
мұғалімдер спартакиадасының облыстық 
кезеңінде  «Үстел теннисі» спорт түрінен 
1-орын иеленді. Республикалық мұғалімдер 
спартакидасынан жүлделі 2-орынмен ора-
лып, аудан мерейін үстем етті. 

Алдағы уақытта да спортшыларымыз 
жетістіктері еселені тгүсеріне сеніміміз 
кәміл.

 Алтынай ДЕРБІСАЛИНА,
 №1 қазақ жалпы білім беретін орта 
мектебінің денешынықтыру пәнінің 

мұғалімі

Спортшылар жетістігі – ел мерейі

Заң мен тәртіп – 
           баршаға ортақ
Заң мен тәртіп – 
           баршаға ортақ

Кеңес құрамы 
жаңартылды

Қысқы кезеңде төтенше жағдайлар қаупін азайту



11 ақпан, 2025 жыл
№6 (8335)2 А қ п а р а т

11 ақпан,  2025 жыл
№6 (8335) 3М ә с е л е

9 ақпан күні қазақтың өршіл рухты 
ақыны Мұқағали Мақатаевтың туған 
күні өтті... Биыл 94 жасқа келер шағы 
екен. Туған күніне орай өмірді өлеңмен 
өрнектеген мұзбалақ ақынның «1941. 
Ақпан» атты өлеңін оқырман назарына 
ұсынамыз...

1941 жыл. Ақпан.
1941 жыл ақпандатқан,
Сыртта аяз.
Аулымызды ақ қар жапқан.
Үңірейген үрей тұр соғыс дейтін,
Алапат аспан, жерді аттандатқан.
Аттан! деді,
Ол ертең аттанады.
Аттанады еңбектің ақ табаны:
Күрегінің орнына қару алып,
Жауынгердің ролін атқарады.
Ол ертең аттанады.
Жарты Ай тұр шар аспанда - тозған таға,
Үскірік үрлей ме әлде қозғалта ма?!
Әжем жүр туған жердің топырағын,
Тұмар ғып тігіп жатыр бөз қалтаға.
Ол отыр.
Аямай-ақ ішіп алған.
Санасын мазалайды күшік-арман.
Аттан, әке.
Таныс қой күрес саған,
Күресуі керек қой күші бар жан.
Here бізге үмітсіз тесілесің?
Аттан, әке.
Жолыңнан кешігесің.
Кеудесінде шыбыны бар пақырлар,
Тауып жейді сенсіз де несібесін.
Қалай сені жұбатам, аңыра, Ана,
Сау қайт деп тәңіріңе жалын, Ана.
Мына отырған иеміз құласа егер,
Саған жар, әке бізге табыла ма?
...Жалынған ғазиз Анам, сұрап қалған,
Жоғалды сол бетімен бірақ та арман.
Сенбеймін әкең өлді дегенге мен,
Себебі ол үйімізден тірі аттанған...

Мұқағали Мақатаев

... Көшер бай өлген соң оның 
балалары арқадағы «Көкиірім» де-
ген саланың бойына Кетенің Асан, 
Құлыс аталарына ошақ ұстатып, 
500-дей үй тіккізіп, Әлім-Шөмен, 
Жетіру және тағы басқа аяқ жетер 
жердегі елдерді екі ай бұрын асқа 
шақырып, сауын айтады...

 Аста бәйгеге қосылған аттар-
дың бас бәйгесіне – 100 жылқы, 
екінші атқа – 30 жылқы, үшінші 
атқа – 20 жылқы, жиырма атқа 
бәйге, ең соңғы атқа бір жылқы 
тіккені жарияланады. Бәйгеге ат 
қосатын кісілер аттарын жаратып, 
дайындала бастайды. Сол кезде 
Ырғыз-Торғай, Аят өлкелерін жай-
лаушы елдердің ас-тойларында 
алдына жан салмай, атағы шығып 
жүрген жүйрік Шөмекейдің Бо-
лысай Көнегі Айқын деген кісінің 
«Ақбауыр» деген аты болған екен. 
Көшер асындағы бәйгеге ол да қо-
сылатын болыпты...

Бірақ бұл жолы Ақбауыр атқа 
ауыр тиген бір жағдай орын алып-
ты. Көшер асы берілетін жұманың 
нақ алдындағы жұмада Ор бойын-
да берілген, бәйгесіне 500 тұсақ 
қой тігіліген үлкен бір асқа барып, 
ол бәйгені шауып алған Айқын 
бір топ адам жиып қиыр шығыста 
300 шақырымдай жерде болатын 
Көшер асына «Ақбауыр» атын 
жетектеп жөнеледі. «Ақбауыр» 
атқа бір күн де демалыс бере ал-
май, жетінші күні талтүсте Көшер 
ауылына әзер жетеді...

Ат иесі Айқын өте білгір, ат-
сейіс адам екен. Біраз тынығып, 
ас-су ішіп сыбағасын жеген соң, 
күн бата демалады. Қасындағы 
серіктерімен Айдын көлдің қы-
раты құйқалы бозы бар, таңер-
тең «атшабарлап» қарақшы ті-
гетін сары жондағы боз төбеге 
жақындап келіп аттарынан түсіп, 
шешініп-желпініп салқындап, 
ер-көпшігін жастық, тоқымын 
төсек етіп, аттарын шідерлеп отқа 
қойып жата жайғасады. Ақбауыр-
дың жал-құйрығын тарқатып, жем 
беріп, бір шелек суыған биенің 
сүтін ішкізеді.

Түн... Шідерлеген көп аттардың 
шетінде Ақбауыр бос, анда-санда 
боздан бір үзіп жайылып жүр. Ақ-
бауырдың денесі өте шымыр, кіш-
кене ғана жылқы жануар, шіркін!.. 
Артқы аяғы сұңғақ, бұралған бота 
тірсек, белдемесі берік қоян жон, 
құлын сауыр, шоқтығы шоқпардай 
биік, бұлшық еттері бөлек-бөлек, 
бөкен танау, салпы ерін, тұяқтары 
дөп-дөңгелек, суға егелген өзен-
нің малта тасындай мығым қа-
мысқұлақ еді...

Бәйге басталардан ат иесінің екі 
көзі Ақбауырда, маңына адам жі-
бермей қарауылдап жүр. Бір кезде 
Ақбауыр жата қалып, өлген малша 
тырайып кеп ұйықтайды. Атсей-
іс Айқын «А, Құдайлап» жағасын 
ұстап, қатты қуанады. «Ақбауыр» 
етпісірімдей уақыт ұйықтап оянып, 
төрт аяғын аспанға көтеріп, екі-үш 
рет аунап түсіп, түрегеліп жайыла 
бастайды. Таңалакеуімде Айқын 
«Ақбауырды» көл жағасына апа-
рып, салқын сумен жуып, жал-құй-
рығын тарап-өріп, атқа шабатын 
баланы үстіне мінгізіп, ұлы ду-
ман-бәйге көп жүйрікке қосады да 
жібереді. Күн шықпай айдаушылар 
қуып кеткен, таласып келмеуі үшін 
алысқа айдалған 200-ден астам 
бәйге аттары шілденің шыжыған 

ыстық күнінде түс ауа әзер кел-
мек...

Құба жонның боз төбесінің ба-
сына қарақшы тігіп, қарақұрым 
жиналған жұрт екі жарылуда. Ақ-
сақалдар аттан түсіп құрмет көріп, 
арттағы көпшілік ат үстінде орта-
дан ашылған алаңда бәйге аттары 
келгенше палуан күрестіру, айқа-
бақ ату, ат үстінде сайысу сияқты 
ұлттық ойындар болып жатқан 
жерде...

Бір уақыттарда аттар келетін 
жақтағы жонның басында тұрған 
ішінде Елікей ханның ағасы Сәдір-
мек төре бар дәйекшілердің қа-
сынан бір қара бері қарай құйғыта 
құлап, оның артынан бір шақы-
рымдай жерде тағы бір қасқа, 
одан кейін жалғасқан аттар көріне 
бастайды. Сол кезде Елікей хан 
жұртқа естіртіп: «Алдыңғы қара 
Сәкең аты болмады-ау. Ол бол-
са, Сәкең қосыла шабамын деп 
еді...», - дейді. Артта тұрған біреу 
ханның сыртынан жұдырығын 
көрсетіп, ханға естіртпей: «Мына 
саңыраудың да дәмесі зор екен», 
- деп басқаларды күлдіреді.

Жұрттың алдағы жалғыз қара 
дегені қосарласып қатар келе 
жатқан екі ат екен. Біреуі - Ай-
қынның «Ақбауыры», екіншісі - ас 
беріп жатқан Көшердің үлкен ұлы 
Арбабтың жүйрік қара аты. Екі ат 
талас келмесін деп дәйекшілері 
айқай салғанда бауырын құлаштап 
жазып, жер апшысын қуырып, аш 
күзендей бүктеліп,  сартылдаған 
құйысқан екі құлаққа тіктеліп, екі 
езуде жұдырықтай ақ көбік «Ақ-
бауыр» суырылып алға шыға бе-
реді. Тың жылқыдай шабысы көз 
ілестірмеді...

Аттың шабысын аңғарған, та-
маша көріп таң қалған адам бір 
ғажайып кереметті көргендей әсер 
алады. Елікей хан да қызғындап 
«Ақбауырмен» қосыла шауып: 
«Жануардың шабысын-ай, неткен 
жылқы шыдасын!», - деп үш рет 
айтып барып, аттың басын тар-
тыпты...

«Ақбауыр» қарашыдан жалғыз 
өтіп, 100 жылқы бас бәйгені тағы 
жеңіп алыпты. Атсейіс Айқын Ақ-
бауырдың үстіндегі баланы көтеріп 
алып, Ақбауырдың маңдайына 
тәу етіп, аттың ерін сыпырып жа-
лаңаштап, бетін желге беріп жүгіре 
басып жетектеп атын кездіріпті...

Халықтың кәдесі, елдің сал-
ты бойынша мәрт-жомарт Айқын 
«Ақбауырдың» бәйгесінен келген 
100 жылқы олжаның 20 жылқысын 
Кете аталарының әруағына деп 
ошақ басындағыларға тапсырып-
ты. 10 жылқыны Әбілқайыр хан-
ның төртінші буын ұрпағы Елікей 
ханға сыйлық етіпті. 10 жылқы-
ны Айқын өзінің құдасы, баласы 
Қозыбағардың қайын атасы, Бо-
зғыл-Дөсек аталығынан Бекболат 
биге сыйлап жіберіпті. 10 жылқы-
ны асқа жиналған басқа ірі рулар-
дың ақсақалдары мен билеріне 
үлестіріп, қалған 50 жылқыны ата-
мекен Аманкөлге айдап қайтып-
ты... деген ескілерден қалған есті 
әңгіме еді...

Ел аузынан жинақтаған 
Ғазизбек Тұрмағанбетов,

 Т.Жаманмұрынов атындағы 
ЖОББМ қазақ тілі мен әдебиеті 

пәнінің мұғалімі, 
Аманкөл ауылы

Қазақ «Балаңды бес жасқа дейін 
патшаңдай күт, бес жастан он бес 
жасқа дейін құлыңдай жұмса, он бес 
жастан асқан соң досыңдай сырлас...» 
десе, өте ойшыл-лирик ақын Мағжан 
Жұмабаевтың «Жас бала – жас шы-
бық. Жас күніңде қалай иіп тастасаң, 
солай өседі...», - деген тәрбиелік мәні 
жоғары сөзі бар...
     Ұлт болашағы үшін бала тәрби-
есінде орны жоғары орда, әр үйдің 
тентегін бағып-тәрбиелеп, қаншама 
адамды өмірге қанаттандырып жатқан 
аудандағы бөбекжай-бақшалардың 
қазіргі тыныс-тіршілігі қандай? 
Ондағы ахуал қалай? Осы тұрғыда 
аудан орталығындағы «Балдырған» 
бөбекжай-бақшасының бір шарасына 
көруге бас сұғып қайтқан едік...

Шаттық шеңберінде...

Орталықта орналасқан өзіндік тарихы бар 
аудандағы ең үлкен бөбекжай-бақшада қазір 
140 бала тәрбиеленуде. Бөбектерге тәрбие 

беріп, бағып-баптауда 50-ге жуық қызметкер 
қызмет атқарады. Күнделікті тоқтаусыз тәр-
бие беру процесі ұлттық біртұтас тәрбие беру 

бағыттарына негізделген. Ғимарат жылы, та-
мақ тоқ, көйлек көк, бөбектер шат...  

Біз барғанда «Жауқазын» тобында «Хан-
зада мен ханшайым-2025» байқауы өтіп 

жатыр екен. Түр-
лі шарттар бой-
ынша жоғары топ 
бөбектері -  Алдаберген 
Әлихан-Болатбек Шакиза- д а , 
Ыбырайым Ерсұлтан-Нұрлыбекқызы Аяна, 
Мұратбекұлы Дамир-Көптілеу Медина, 
Тәңірберген Әміре-Сембай Айназ, Сабы-
ржанұлы Ербатыр-Абзалқызы Медина, 
Жарқын Аль-Дияр-Фазылбекова Зарина 
өзара жұп болып сайысқа түсті. Ата-аналар 
қолпаштап демеу болды, тәрбиеші-педагог-
тар жандарын салып бөбектердің өнерін паш 
етті. Нәтижесінде, Жарқын Аль-Дияр мен 
Фазылбекова Заринаның жұбы «Ханзада 
мен Ханшайым» атанып, өнер мен сән көр-
сетіп, өлең оқып алғырлық танытқан барлық 
жұптарға лайықты номинациялар мен сый-
лықтар берілді...

Бұл, бал-балалық базарлы үйдің шуағын 
шашқан әдемі бір көріністері. Бала бағбан-
дарының дағдылы бұл еңбегі күнде жалғаса 
береді...

Ауладағы атмосфера...
          
Қайтар тұста бөбекжай-бақшаның аула-

сын  бір шолып, бөбектердің жазда-қыста 
ойнайтын ойын алаңына көз жүгірттік. Бақ-
ша ішінен алып-ұшып шыққан әдемі сезім су 
сепкендей басыла салды... 

Неге десеңіз, ескірген әткеншектер мен 
сырғанақтар, ағаштан қиып қолдан жасалған 
тозығы жеткен түрлі мүсін ойыншықтар, қауіп 
төндіріп құлағалы тұрған ағаш күрке (бесед-
ка), сыры өңіп кеткен суреттер еріксіз қын-
жылтты. «...Материалдық база неге соншама 
ескірген, заман талабына сай жаңартуға бол-
май ма...», - деп бөбекжай-бақшаның меңге-
рушісінен сұрағанымызда, «...Бірнеше жыл-
дан бері жоғары органдарға сұраныс беріп 
келеміз, үйлеспейді. Жауап жоқ. Мұндай үл-
кен құнды іске демеушілер таппай жүрміз. Өз 
күшіміз жетпей жүр...», деген жауап алдық...          

Көре тұрып үндемей қалмай журналист 
ретінде, аудандағы бала тәрбиесіне барын-
ша жауапты құзырлы орган - Ырғыз аудан-
дық білім бөлімі  басшылығының «құлағына 
алтын сырға», аудан азаматтарына ой са-
лып, жауап та күтеміз!.. Техникасы мен тех-
нологиясы қарыштап дамыған заманда қа-
ракөз бүлдіршіндерге арнап заманауи ойын 

алаңдарын барлық бөбекжай-бақшаларға 
неге орнатып бермеске? Қалаларда көріп 
жүрген қызыл-жасылды әдемі, жинақы, жа-

сыл төсеніш төселген алаңдарда 
ойнауға ауыл балалары лайықты 
емес пе? Келісіп ақылдасса, ба-
рынша ізгі ниетте болсақ, өте 
қиын шаруа шаруа емес сияқты... 

Бұл бір ғана бақшадан бай-
қағанымыз, алыс ауылдар-
дағы бөбекжайлар да бар 
ғой... Өміріміздің жалғасы, 
көзіміздің нұры – бөбек-неме-
релеріміздің  бір қуанышы мен 
шын шаттығы үшін аянып қал-
майық, ағайын?!.

Руслан Ұзақбаев, газет тілшісі
«Ырғыз»

Алтын сырға !!!15 ақпан – Ауғанстан аумағынан Кеңес әскерлерінің шығарылған күні

«Мен өмірді жырлау 
үшін келгенмін...»

Ауған соғысы 1979-1989 жылдардағы - Кеңес-ауған соғысы, Ауған қақтығысы - территори-
ядағы әскери қақтығыс Ауғанстан Демократиялық Республикасының (1987 жылдан бастап 
Ауғанстан Республикасы) Ауғанстанның үкіметтік күштері қолдады. Ауғанстандағы кеңес 
әскерлерінің шектеулі контингентімен (ОКСВА) және қарулы құрылымдар ауған моджахед-
тері елдердің саяси, қаржылық және әскери көмегі арқылы НАТО, ҚХР, ислам мемлекеттерінің 
1973 жылы Кеңес әскерлері енгізілгенге дейін басталған ішкі саяси Ауғанстандағы дағдарыс 
1978 жылы ол өткір кезеңге өтті. Батыс журналистері ұқсастықтарды жиі айтып, Ауған соғысын 
«Вьетнам соғысы Кеңес Одағының», «Кеңестік Вьетнаммен» (ағылш. Soviet Union’s Vietnam 
War or Soviet Vietnam) және «Аю қақпанымен» (ағылш. Bear Trap) теңестірді.

Әскери-саяси оқиғалар, ұрыс қимылдарының 
басталуы

Ауған соғысының тарихын зерттеумен және ұрыс 
қимылдарының тәжірибесін талдаумен айналысқан 
КСРО Қорғаныс министрлігінің әскери теоретиктері 
болу мерзімімен бөлісті ОКСВА төрт кезеңге. 

Хронология
1979 жылдың желтоқсанынан 1980 жылдың ақпа-

нына дейін — Ауғанстанға кеңес әскерлерінің ен-
гізілуі, оларды орналастыру гарнизондарға;

1980 жылғы наурыздан 1985 жылғы сәуірге дейін 
— белсенді әскери операцияларды, оның ішінде кең 
ауқымды операцияларды жүргізу, қарулы күштерді 
қайта құру және нығайту бойынша жұмыс ДРА;

1985 жылдың сәуірінен 1987 жылдың қаңтарына 
дейін — арнайы мақсаттағы бөлімшелер қару-жарақ 
пен оқ-дәрілердің шетелден жеткізілуіне тосқауыл 
қою үшін күресті жалғастыра бергеніне қарамастан, 
белсенді іс-қимылдан негізінен ауған әскерлерін 
кеңестік авиация, артиллерия және саперлік бөлім-
шелермен қолдауға көшу. . Осы кезеңде Кеңес 
әскерлерінің Ауғанстан территориясынан ішінара 
шығарылуы жүзеге асырылды;

1987 жылдың қаңтарынан 1989 жылдың ақпаны-
на дейін — Кеңес әскерлерінің Ауған әскерлерінің 
жауынгерлік іс-әрекеттерін үнемі қолдай отырып, 
ұлттық келісім саясатын жүргізуге қатысуы. Кеңес 
әскерлерін шығаруға дайындау және оларды толық 
шығару.

Биыл Кеңес әскерлерінің Ауғанстан аумағынан 
шығарылғанына 36 жыл. Тарихы ақиқат пен аңызға 
толы Ауғанстан әлі де әлемді алаңдатып отыр. Та-
рихта таңбасы қалған «Ауған соғысы» туралы бүгінгі 
ұрпақ баспасөз беттері мен теледидар арқылы ғана 
біледі. Қазіргі өмірінің өзі саяси шиеленіске толы 

Ауғанстанды соғыссыз елестету мүмкін емес. Осы 
«Ауған соғысының» қазақ елінің тарихында да қал-
дырған таңбалары жетерлік. 

Деректерге сүйенсек, 1979-1989 жылдары Ауған-
станда әскери борыштарын өтеуге Қазақстаннан 
шақырылған 22 мың жауынгердің  бір жарым мыңнан 
астамы  Ақтөбе облысының  тұрғындары еді.  

Ауғанстан жеріне біздің ауданнан әскери бо-
рышын өтеуге 29 сарбаз аттанған. Олар – Талғат 
Амандықұлы Баженов, Нұрлан Хұсейінұлы Айтбай, 
Амангелді Бимұратов, Нұрлан Жолдыбайұлы Ізба-
саров, Бексұлтан Қаршығаұлы Баймұханов, Қайрат 
Тілесұлы Бөлеков, Дүйсенбай Бердалин, Таңат Қо-
жабайұлы Жақин, Шаңгерей Асанханұлы Жарасба-
ев, Аман Жайылханұлы Жолмағанбетов, Серік Кен-
жалыұлы Жұбатқанов, Қайыр Қаниұлы Қабділдин, 
Бекболат Құлмағанбетов, Әлібек Қойшыбайұлы 
Қожаев, Жәңгірхан Қасымұлы Нұрмаханов, Таңат-
бек Нысанұлы Нұршекенов, Серік Молдағалиұлы 
Сатенов, Ермек Тұқметұлы Тоқжанов, Жанат Шор-
танбайұлы Төлепбаев, Бақытжан Тасқынбайұлы 
Шакалов, Нұрлыбай Нұрпейісұлы Шалжанов, Байға-
ни Әбдіғаниұлы Шегіров, Ерғали Абдіғалиев, Қыста-
убай Сәдуұлы Адетов, Абайбек Сақыпұлы Бертаев, 
Еркін Нұрымұлы Мырзатаев, Теміржан Тельманұлы 
Қашқынбаев, Рыскелді Махамбетжанов, Болат 
Асылбекұлы Дәуренбеков. 

Осылардың ішінде жерлесіміз, интернациона-
лист-жауынгерлер Амангелді Бимұратов пен  Темір-
жан Тельманұлы Қашқынбаев әскери борышын өтеу 
барысында Ауғанстан жерінде қайтыс болды. 

Қазір қоғамда Ауған соғысының ардагерлеріне 
құрмет жоғары, дұрыс дәріптелуде...

Руслан Ұзақбаев
 «Ырғыз»

АЖАЛМЕН АЛЫСҚАН АРДАГЕРЛЕР

Егемендік алып, тәуелсіздіктің тәжін кигелі ширек 
ғасыр өтсе де,  егемен еліміздің негізгі рәміздерінің 
бірі- Мелекеттік тіл қазақ тіліне деген жанашырлық 
сезім әлі жетіспейді. 

Ал еліміздің болашағы қазақ тілінде екендігін ескер-
сек, тіліміздің төңірегіндегі кемшіліктерді түзеу, оған 
жанашырлық таныту, әрбір елім дейтін  азамат үшін, 
ат үсті қарайтын мәселе емес екендігі даусыз. 

Тіл- халық қазынасы, ұлттың жаны. Тілдің мәселесі 
–  ұлттың мәселесі. Тілдің мерейін асыратын да, құтын  
қашыратын да өзіміз.

Тілдің құндылығын меңгеруде отбасы, яғни ата-а-
на мен білім ошақтарының рөлі ерекше, әр отбасы 
бесіктен бастап, ұрпаққа қазақ тілін үйретуді қолға алу 
басты мақсаттың бірі. «Ана тілін білмеген, анасын да 
сыйламас» демекші, өзінің ана тілін  білмеген адам, 
анасын сыйлауы екіталай. 

Біздің қазақ халқының тілі өте бай, көркем тіл. Басқа 

түркі тілдермен салыстырғанда, сөздік қоры жөнінен 
қазақ тілі – ежелгі таза қалпын сақтап келе жатқан тіл-
дердің бірі. Ежелгі бабаларымыздың тарихы, шежіресі 
және түрлі әдеби мұралары бүгінгі ұрпаққа өзіміздің 
осы ана тіліміз арқылы жетіп отыр. Тіл- дегенміз адам-
ның саналы ғұмырының құралы, қоғамда барлық мә-
дениеттілікті тіл арқылы үйренеді және еліміздегі ха-
лықтардың арасындағы қарым-қатынас тіл арқылы 
жеткізіледі. 

Ана тілін жақсы білу әрбір қазақстан азаматының 
борышы, қоғамда атқаратын қызметтің тірегі. Халық 
үшін өзге тілде сөйлеу қауіпті емес, өзге тілде ойлау 
қауіпті. 

«Тіл ұлттың сүйенетін тамыры, сыйынатын тәңірі» 
дегендей, тіліміз құрып кетті құрдымға батып жатыр 
деп отыра бермей, оның маңызы мен мүмкіндіктерін 
ашып, тамырына балта шабудың алдын алып,  жұрт-
шылықтың оған сенімінің нығайуына, оның өміршеңді-

гін дамытуға  күш салған дұрыс.          
Тәуелсіздіктің негізгі тірегі – ұлттың тілі. «Қанша тіл-

ді білсең, сонша мәдениеттісің, сонша байсың» деген 
даналық сөз бар, бірақ өзге тілді білемін деп жүргенде 
өз тілімізден алыстап кетпеуіміз қажет. 

Ғасырлар бойы қазақтың ұлт ретіндегі мәдени тұта-
стығығының ең негізгі  ұйтқысы оның ғажайып тілі. 
Тілсіз халықтың, елдің өмір сүруі мүмкін емес. Әрбір 
қазақстандық мемлекеттік тілді құрмет тұтып білуі тиіс.   

Тіл тұғырының  биікке  көтерілгені – халық мәрте-
бесінің жоғарлауы.       

Сондықтан  ана тіліміздің  мәртебесін үстем етіп, 
жанашырлық танытып, еліміздің мерейін көтерейік де-
гім келеді.

Ырғыз аудандық соты әкімшісінің 
кеңсе бас маманы, сот отырысының хатшысы   

Н.Б.Қуандықов

Ұлт анасы – тіл

